Ufunuo wa Yohana
MAZINGIRA
Jina lake linadokeza kwamba kitabu cha Ufunuo kinadhihirisha mambo ambayo kwa namna nyingine yasingejulikana. Asili ya Ufunuo ulikuwa kwa Mungu nao ulitoka kwa Kristo aliyefufuka ukamfikia mwandishi Yohana, ambaye hatimaye akaupeleka kwa Maekklesia saba ya mkoa wa Kirumi wa Asia (yaani magharibi mwa Asia Ndogo). Ulitolewa karibu na mwisho wa karne ya kwanza nao ulihusu mambo ambayo yangetokea baada ya muda mfupi (Ufu 1:1,11).

Walimu wengi wanaamini kwamba mwandishi wa kitabu hiki aitwaye Yohana alikuwa Mtume Yohana, ingawa kitabu chenyewe hakithibitishi jambo hili wazi. Mwandishi alikuwa amefungwa kwa ajili ya imani yake ya Kikristo, na wakati wa kuandika alikuwa mfungwa katika kisiwa cha Patmo karibu na pwani ya Efeso (Ufu 1:9-10). Inaonekana kama Mtume Yohana aliishi Efeso karibu na mwisho wa karne ya kwanza alipoandika Injili na barua zake (taz. maelezo ya 'Mazingira' ya 1 Yohana). Maekklesia yaliyohusika na Injili na barua za Yohana yalikuwa katika maeneo yale yaliyopelekewa kitabu cha Ufunuo.
[image: image1.png]oy

BITHINIA
KAPADOKIA

® Thiatira
‘| Sardi * ASIA
9. *Smirna * Filadelfia
¢ Laodikia
* Kolosai
FRIGIA

GALATIA

PAMFILIA KILIKIA

erq -"}"':_: LN

Bahari ya Kati





Wakati huo Maekklesia ya maeneo yale yalikuwa yameimarika sawa sawa. Kwa kweli, karibu miaka 40 ilikuwa imepita tangu Injili ilipofika katika maeneo yale (taz.Mdo 16:6-10; 18:19,20-28; 19:1:8-10). Sehemu zile za kitabu zilizotumwa kwa Maekklesia maalumu zinatupa picha ya hali katika Asia Ndogo karibu na mwisho wa karne ya kwanza.
Ekklesia lililotaabishwa
Karibu tangu mwanzo wake, Ekklesia la karne ya kwanza liliudhiwa. Katika siku za kwanza adha ilitokana zaidi na Wayahudi, lakini baada ya miongo michache siasa ya serikali pia iligeuka kushambulia Maekklesia. Muda wa adha kutokana na serikali ulikuwa katika mwanzo wa mwongo wa sita chini ya Kaisari Nero na katika mwongo wa tisa wakati wa enzi ya Kaisari Domitiani. Wakati huo wa pili wa adha kali Yohana alipokea Ufunuo akauandika katika kitabu chake.
Ulikuwa wakati wa majaribu makali kwa Wakristo. Maelfu wao walifungwa, waliteswa, waliuawa au kulazimishwa kuwa watumwa. Unyanyasaji ulizidi, watu wengi waliwachukia Wakristo, na serikali ililazimisha ibada ya Kaisari kama siasa ya kawaida. Kwa ubaya zaidi, walimu wa uongo walisababisha matatizo katika Maekklesia kwa njia ya kuwashawishi Wakristo washirikiane na dini za kipagani za kitaifa pamoja na desturi za zinaa na ufisadi (Ufu 2:10,13-14,20; 6:9-11).
Wakristo wengi walikata tamaa na kuchanganyikiwa, na baadhi yao waliasi imani yao. Kwao 
ilionekana kama Yesu Kristo, mfalme waliyemtazamia kurudi katika mamlaka na uwezo, hakuweza au hakutaka kuwaokoa kutoka mamlaka ya uovu yaliyowashambulia. Haikuonekana kama mamlaka makuu yalikuwa mkononi mwa Mungu Mwenyezi, bali mkononi mwa Kaisari wa Rumi.
Kwa njia ya Yohana, Yesu aliwahakikishia watu wake walioteswa kwamba Yeye bado alitawala mambo yote, ingawa hakuwapa matumaini ya kinyume kwa kuwaahidi mabadiliko mazuri kwa haraka. Kinyume chake, aliwaandaa kwa kuvumilia magumu zaidi, akiwadhihirishia matatizo makubwa yaliyowakabili na thawabu ya milele iliyowangojea wale waliosimama imara kwa ajili yake. Yeye bado alikuwa mtawala mkuu wa ulimwengu naye alishika mamlaka yote. Katika wakati wa Mungu Yesu angerudi na kuwaadhibu maadui zake, angewaokoa watu wake na kuanzisha wakati mpya wa amani na furaha ya milele (Ufu 1:5; 12:10-11; 19:15-16; 21:1-4; 22:7).
Mtindo wa kitabu
Kitabu cha Ufunuo ni kimojawapo cha vile vya aina ya maandiko yanayojulikana kuwa ya 'apokalyptic' yaliyotumiwa sana wakati ule. (Neno hilo linatokana na Kiyunani (Kigiriki) 'apokalypsis', nalo limetafsiriwa kuwa Ufunuo; Ufu 1:1).

Katika maandiko ya apokalyptic Mungu anawapa watu mafunuo kwa njia ya maono ya ajabu ambayo kwa kawaida yalielezwa na malaika. Maono hayo mara nyingi yana wanyama wa kutisha na hesabu za siri, na mara nyingi yanahusu ushindi wa Mungu juu ya uovu na wokovu wa watu wake. Mungu anajiingiza katika mambo ya ulimwengu moja kwa moja, ili kuwapindua waovu, kuwapa wenye haki ushindi, kusimamisha ufalme wake na kuanzisha wakati mpya wa mbingu mpya na dunia mpya.
Ni vigumu kutunga mifano ya kiakili ya maono yale ya ajabu, na ni vigumu zaidi kuchora picha ya mifano hiyo katika karatasi, wala haiwezekani kuyaunganisha maono hayo yote katika mfululizo wa picha zenye habari mbalimbali. Lakini hayakukusudiwa kwa jambo hilo. Msomaji wa siku hizi asifikiri kwamba maono hayo yalikuwa picha au video za matukio ya wakati wa usoni ambazo mwandishi wa Biblia alizipata kabla ya wakati wake. Mambo yaliyomo katika mafunuo kuhusu nyakati, mahali, vitu au viumbe hai yasieleweke kana kwamba yametolewa katika habari za gazeti au masimulizi ya historia. Ni maelezo ya kimfano, na mara nyingi hayalingani na mambo ya ulimwengu wa kawaida.
Mambo yenye maana ya pekee katika ufunuo mmoja yanaweza kuwa na maana nyingine au ya kufanana katika ufunuo mwingine. Hali kadhalika, ukweli maalumu unaweza kuonyeshwa kwa mfano fulani katika ufunuo mmoja, lakini katika ufunuo mwingine mambo tofauti yanaweza kutokea. Kila ufunuo una maana yake, na mifano yake si lazima iwe na maana ile ile ikitokea katika ufunuo mwingine.

Maelezo ya kitabu
Alama hizo zinafanya maandiko ya apokalyptic kuwa vigumu kueleweka na watu wa wakati na utamaduni tofauti. Katika muda wa karne zote aina mbalimbali za maelezo zilionekana. Walimu wengine waliona maana yote ya kitabu cha Ufunuo katika siku za Yohana tu, na wengine waliiona katika mambo makuu ya mwisho wa historia ya ulimwengu Mungu atakapofikisha wakati wa sasa katika mwisho wake. Wengine walikieleza kitabu hicho kama mfululizo wa historia ya ulimwengu tangu wakati wa Yohana mpaka wakati ujao wa milele, ambapo wengine tena hawaoni kitabu hicho kuwa na uhusiano wo wote na matukio ya historia, bali kama maelezo ya ushindi wa Injili katika picha za mifano. Maelezo hayo mbalimbali, yakiwa ya kitabu chote au ya sehemu zake tofauti, yana maana kubwa sana.
Tahadhari nyingine kwa wasomaji ni kwamba, wasione kitabu cha Ufunuo kama kusanyiko la mafumbo na vitendawili. Hakikutolewa ili kiwafurahishe Wakristo kama maongezi katika wakati wao wa kustarehe kikiwapa mafumbo ya siri, ili wayafumbue na kuyajibu. Makusudi yake hasa ni kuwatia nguvu na kuwaongoza Wakristo waliokuwa katika adha kali. Kuna faida ndogo sana ya kiroho tukitafuta maana ya mifano na huku tunakosa kuona maana yake kwa maisha yetu binafsi.
Mifano ya kitabu hiki ilitolewa katika maisha yaliyokuwa chini ya utawala wa Kirumi, kama Yohana alivyoyajua, lakini maana yake kubwa inawahusu Wakristo wa kila mahali. Wakristo wa nyakati zote na wa mataifa yote wanaoteswa kwa ajili ya Kristo, wanapata nguvu na faraja wanapoona umuhimu wa uhusiano wa maono hayo katika hali na uzoefu wao wenyewe.
Adha za kupinga Ukristo na hukumu ya Mungu juu ya watesi zilitokea mara nyingi katika historia ya Ekklesia, nazo zitatokea tena na tena mpaka Yesu Kristo atakaporudi. Tangu karne ya kwanza mpaka siku hizi Wakristo walishinda mamlaka ya Mpinga Kristo kwa njia ya ushindi wa Kristo msalabani (Ufu 12:11). Lakini ushindi mkuu utatokea Yesu Kristo atakaporudi, ili aondoe uovu wote, awaokoe watu wake na kuanzisha wakati wa milele wenye amani na furaha(Ufu 1:5-7; 19:13-16; 22:1-5,12-14).
MUHTASARI
1:1-20          
Utambulisho wa Yohana
2:1-3:22       
Barua kwa Maekklesia saba
4:1-5:14       
Maono ya mfalme
6:1-8:5         
Muhuri saba
8:6-11:19     
Baragumu saba
12:1-14:20    
Mifano ya mapambano na ushindi
15:1-16:21    
Vitasa saba vya ghadhabu
17:1-19:5     
Jiji kuu la Babeli
19:6-20:15    
Ushindi wa Mungu
21:1-22:5     
Mbingu mpya na nchi mpya
22:6-21        
Neno la mwisho
